
Underwerp: riedsfragen FNP fraksje transformaasje sletten jeugdhulp 
 
 
Achte ried, 
 
 
Op 25 juni 2026 hat de hear Postema fan 'e FNP fraksje, op grûn fan artikel 52 Reglement van Orde skriftlike 
fragen yntsjinne oangeande de transformaasje sletten jeugdhulp en gefolgen foar Noardeast-Fryslân. 
 
Yn dizze brief jouwe wy antwurd op dy fragen. 
 

1. De Friese gemeenten hawwe fia de sintrumgemeente Ljouwert keazen om mar in beheind part fan de 
beskikbere rykssubsydzje fan 13,9 miljoen foar de ôfskaling fan de sletten jeugdzorg by Jeugdhulp 
Fryslân telâne komme te litten. Hokker rol hat Noardeast-Fryslân hân by de regionale beslútfoarming 
oer de besteging fan de ryksmiddels foar de transformaasje fan de sletten jeugdhulp, en op hokker 
wize binne dêrby de belangen fan bern en gesinnen út ús gemeente meinommen? 
  
Jeugdzorgplus (foarhinne sletten jeugdsoarch) is wetlik boppregionaal organisearre. De provinsjes Fryslân, 
Grins en Drinte foarmje mei-inoar it lânsdiel Noard-Nederlân (3Noord). Binnen dizze struktuer is de 
gemeente Grins oanwezen as sintrumgemeente. Ut namme fan Fryslân nimme 2 wethâlders diel oan dit 
bestjoerlik orgaan. De gemeenten Ljouwert en Smellingerlân hawwe, út namme fan alle 18 Fryske 
gemeenten, bydragen oan de beslútfoarming oer dizze ferdieling. 
 
 

2. Fan de € 13,9 miljoen dy't foar Noard-Nederlân beskikber steld is foar de ôfskaling fan de sletten 
jeugdzorg, komt neffens Jeugdhulp Fryslân mar € 0,7 miljoen yn Fryslân telâne. Wêr wurdt it restant 
fan dizze middelen foar ynset, en is it kolleezje fan miening dat dizze ynset foldocht oan it doel dêr't 
it Ryk de regeling foar bedoeld hat? 
 
Foar de ôf-en ombou fan de sletten jeugdsoarch hat Noard-Nederlân yn totaal 13,9 miljoen euro krigen fan it 
Ryk. De beslútfoarming oer de takenning fan dizze jilden leit by 3Noord. De sintrumgemeente Grins is 
ferantwurdlik foar de útfiering fan de regeling. Fan de beskikbere middelen is 725.000 euro oan Jeugdhulp 
Friesland (JHF) takend. Elker, de jeugdsoarchplusoanbieder yn Grins en Drinte, is de oare oanbieder dy’t 
oanspraak meitsje kin op de beskikbere jilden. 
 
 

3. Sjocht it kolleezje risiko's foar de kontinuïteit fan de jeugdhulp yn Noardeast-Fryslân as de 
finansjele posysje fan Jeugdhulp Fryslân fierder ûnder druk komt te stean? Sa ja, hokker en hoe 
beoardielet it kolleezje dizze risiko’s?  

Oan de leden fan de ried fan de gemeente Noardeast-Fryslân 

Yn de ôfrûne twa jier hat JHF hurd wurke oan it op oarder bringe fan de bedriuwsfiering. Hjirtroch is de 
organisaasje op dit stuit bedriuwsmjittich stabyl en binne lêsten en baten wer yn lykwicht. De gemeenten yn 
Fryslân hoedzje de kontinuïteit fan de jeugdsoarch en konstatearje dat de finansjele posysje, lykas by in 
soad oare jeugdsoarchoanbieders, kwetsber bliuwt. Wy ferwize jo ek nei it riedsbrief “Stand van zaken 
Jeugdhulp Friesland” fan de gemeente Ljouwert, dy’t op 7 july 2026 mei jo ried dield is. 
 
 

4. Koartlyn is in nije fêstiging fan Jeugdhulp Fryslân yn Dokkum iepene. Hokker gefolgen kinne de 
hjoeddeiske finansjele problemen fan JHF hawwe foar it funksjonearjen, de beskikberens en de 
takomstbestindigens fan dizze lokaasje yn Dokkum? 
 
Yn Dokkum is in behannel-en ekspertizesintrum (BEC) Jonge Kind Diagnostiek fan JHF fêstige. Dit sintrum 
makket diel út fan in oar segmint binnen de jeugdsoarch en hat gjin direkte relaasje mei de jeugdsoarch 
plus. Op basis fan de hjoeddeistige ynformaasje hat dit nei ferwachting gjin gefolgen foar de lokaasje yn 
Dokkum. 
 
 

5. De bestjoerlike ôfspraken geane út fan help yn de eigen regio en it foarkommen fan ferpleatsingen 
fan jongeren nei oare parten fan it lân. Kin it kolleezje oanjaan yn hoefier't dit foar jongeren út 
Noardeast-Fryslân al slagget en hokker ferbetteringen noch nedich binne?  
 
De jeugdsoarch plus moat uterlik yn 2030 ôfboud wêze, omdat dizze foarm fan sletten jeugdhulp net 
foldwaande bydraacht oan duorsume ferbettering foar jongerein. Yn dat ramt is foar Noard-Nederlân it 
takomstplan “Noord-Nederland 2030: Open 3 Milieusvoorzieningen (OM3)” ûntwikkele. 
 
Om te boargjen dat jongerein en gesinnen tagong hâlde bliuwe ta spesjalistyske jeugdhulp by seldsume as 
komplekse hulpfragen, wurkje de jeugdhulpregio’s Drinte, Fryslân en Grins gear oan ‘e útfiering fan dit plan. 
Dizze gearwurking makket it mooglik om krappe foarsjenningen, sa as residinsjele jeugdhulp, doelmjittich te 
organisearjen en beskikber te hâlden. Yn Noard-Nederlân binne dêrom 20 plakken beskikber foar stabile 
sletten jeugdhulp, wêrfan der op dit stuit 12 beset wurde troch bern út Fryslân. 
 
It útgongspunt fan it plan is dat jongerein safolle mooglik thús as yn in sa húslik mooglike omjouwing 
opgroeie, wêrby’t wannear’t der ferlet fan is passende jeugdhulp yn dy omjouwing oanbean wurdt. De 
ymplemintaasje fan it plan is op dit stuit yn ûntwikkeling. Hjirtroch binne konkrete útwurkingen en effekten op 
dit stuit noch beheind sichtber. 

 
 
Heechachtsjend,  
Ut namme fan it kolleezje fan boargemaster en wethâlders fan Noardeast-Fryslân,  
 
 
 
B.T.T. Schat      mr. J.G. Kramer  
Loco-sekretaris      Boargemaster 
 


